John James cyf. Bethan Clement

1. FFYRDD NEWYDD Y DEYRNAS

Luc 5:33 – 39 

CYFLWYNIAD: Roedd presenoldeb Iesu mewn cymaint o bartïon ac yng nghwmni pobl mor “bechadurus” yn ypsetio’r Phariseaid.  Doedd disgyblion Ioan Fedyddiwr ddim yn deall hyn chwaith.  Pam oedd Iesu’n gwledda tra bod Ioan yn ymprydio?

· Mae Iesu’n rhoi atebion hollol glir.  Dydy hi ddim yn bosibl i’w ddysgeidiaeth radical newydd gael ei wasgu i hen ffurfiau cul, deddfol.  Rhaid dod o hyd i ffurfiau newydd o fynegiant – neu bydd yr hen yn cael ei ddinistrio a bydd y newydd yn cael ei sbwylio.  Dyna i chi sylw ar y natur ddynol! – y modd rydyn ni’n casáu newid.

1. YR ESBONIAD RODDODD IESU Luc 5:33 – 34

Crist oedd y priodfab.  Ei bwrpas yn dod i’r byd oedd ceisio cariad ac ennill calon ei briodferch, yr eglwys.  Byddai llawer yn digwydd cyn y byddai ei lawenydd yn gyflawn ond roedd y briodas bob amser mewn golwg ganddo.  Hefyd, roedd ganddo ffrindiau oedd yn barod i’w helpu; roedden nhw’n perthyn i’r parti priodas.  Sut roedd disgwyl iddyn nhw grio pan dylai hapusrwydd fod yn llenwi eu calonnau?  Drwy dosturi Duw, roedd y ffrindiau hapus hynny wedi’u bwriadu i fod yn rhan o briodferch Crist.  I wneud hyn yn bosibl, byddai’r priodfab yn gorfod mynd i ffwrdd (cyfeiriad clir at ei farwolaeth) a dyna fyddai’r amser i ymprydio.  Roedd Iesu ei hun yn ymprydio ac mae lle iddo o hyd fel rhan o ddisgyblaeth y bywyd Cristnogol.  Ond, roedd y Phariseaid wedi gwneud crefydd ohono ac roedden nhw wedi colli golwg ar y ffaith bod ymprydio, yn ôl y gyfraith, yn cael ei orchymyn ar gyfer Dydd y Cymod yn unig.

2. Y DARLUNIAU DDEFNYDDIODD IESU Luc 5:36 – 39

Roedd Iesu wedi dod i sefydlu dull newydd o addoli oedd yn hollol wahanol i hen ffyrdd y tadau.  Byddai ceisio trwsio hen ddillad annigonol yr arferion Iddewig drwy ychwanegu pytiau o’r ffydd newydd yn difetha’r ddau.

Doedd Iesu ddim wedi dod i drwsio hen system;  Roedd wedi dod i roi rhywbeth hollol newydd i’r byd.  Pam ddylai dilynwyr y drefn a’r ffydd newydd gopïo’n slafaidd yr hen ddulliau?  Bydd lle i ymprydio bob amser, ond dylai fod yn wirfoddol, yn benderfyniad yr unigolun oherwydd yr awydd i fod yn agos i Grist.

Condemniad Iesu o feddyliau caeedig ydy’r paragraff cyfan.  Mae apêl yma i’w bobl fod yn agored i’w hadnewyddu bob amser.

· Adnewyddu’n meddyliau a’n calonnau – Gweler Rhufeiniaid 12:1–2

· Adnewyddu’n dulliau. Mae holl hanes yr eglwys Gristnogol wedi bod yn fater o ddal awel yr Ysbryd a symud i’w gyfeiriad.  Dydy hi ddim yn bosibl i unrhyw fusnes lwyddo drwy ddefnyddio dulliau hen ffasiwn – eto mae’r eglwys yn ceisio gwneud hynny.  Mae William Barclay yn dweud, ‘Mae ceidwadaeth ddoeth ac annoeth . . . gadewch i ni sicrhau ein bod ni’n anturiaethwyr dewr yn ein gofal a’n gweithredoedd, nid yn adweithwyr rhagfarnllyd.’ 
Cwestiynau ar gyfer trafodaeth:

1. Beth ydy’r prif wirionedd y mae Iesu yn ceisio’i gyfleu yn ei ddameg?  Sut mae ei gymhwyso i’n bywyd fel unigolion ac fel eglwys?

2. Beth ydych chi’n feddwl oedd y sefyllfaoedd a arweiniodd Iesu i ddweud y damhegion hyn?  Beth mae hynny’n ddweud wrthon ni heddiw?

3. Beth ddylai lle ymprydio fod ym mywyd crediniwr?  Trafodwch eich profiad o ymprydio.

4. Beth mae’r gwin newydd yn ei gynrychioli yn y ddameg hon, a beth neu bwy ydy’r poteli?

